
Inatsisartut aningaasanut inatsisaanik toqqammaveqarluni erhvervsstøttemi pujlemik 

pilersitsinissaq siunertaralugu inatsisissatut siunnersuummik suliaqaqqullugit Naalak-

kersuisut peqquneqarnissaannik Inatsisartut aalajangiiffigisassaattut siunnersuut. 

(ATASSUT-ip Inatsisartunut ilaasortaatitai: Siverth K. Heilmann, Knud Kristiansen) 

 

 

Akissuteqaat 

(Aalisarnermut, Piniarnermut Nunalerinermullu Naalakkersuisoq) 
 

Aappassaaneerneqarnera 
Naalakkersuisut Aalisarnermut, Piniarnermut Nunalerinermullu ataatsimiititaliap siunnersuu-

tip kajumissuseqarlutik eqqartorlugu suliaqarsimanerannut, Naalakkersuisullu siunnersuutip 

siullermeerneqarnerani inassuteqaataannik ataatsimiititap tapersiisimanerannik qujaffigeru-

suppaat. 

 

Inatsisartut aningaasanut inatsisaannik toqqammaveqarluni erhvervsstøttemi puljemik pilersit-

sinissaq siunertaralugu inatsisissatut siunnersuummik suliaqaqqullugit Naalakkersuisut peq-

quneqarnissaannik siunnersuut ataatsimiititaliamit peqqissaarullugu suliarineqarsimasoq Naa-

lakkersuisut qujassutigaat. 

 

Tassunga atatillugu ataatsimiititaliap isumaliutissiissutaanut makkuninnga oqaaseqaateqas-

saanga: 

 

Naalakkersuisut erseqqissaatigissavaat Naalakkersuisut politikkerimmassuk aalisarnermut, 

piniarnermut nunalerinermillu inuutissarsiutilinnut aningaasaqarnikkut imminnut akilersin-

naanerusunngorsarneqarnissaannut ikorfartuutaasinnaasunik, taamaalillunilu Kalaallit Nu-

naanni nerisassatigut nammineq pilersuinerulernermut kinguneqartussanik sunnersuutinut 

siamasissumik suleqatiginnissallutik.  Ataatsimiititaliap isumaliutissiissummini aalisarnermut, 

piniarnermut nunalerinermullu siuarsaaniarluni aningaasaliissutit pioreersut ilaatigut oqaati-

gai.  Siunnersuutip siullermeerneqarnerani Naalakkersuisut oqaatigaat siunnersuutip kisimiil-

luni aningaasaliissutaareersut iluanni periarfissat pioreersut ajornerulersissagai, akiligassanut 

akiliutit taarsigassarsisitseqqinnermi atorneqartussaaneri peqqutigalugit. 

 

Tassunga atatillugu oqaatigissavara Naalakkersuisut maannakkut qanoq ililluni nerisassatigut 

nammineq pilersornerup annertusarsinnaanera misissormassuk, taassumalu ataani aningaasa-

liissutit allaffissornikkut suliarineqarnerisa ajornanngippat pisariillisaavigineqarnissaasa 

naammassineqarsinnaanerat suliniutigalugu. 

 

Soorlu siunnersuutip siullermeerneqarnerani oqaatigineqareersoq, Naalakkersuisut naliliipput 

siunnersuut aalisartunut, piniartunut nunalerinermillu inuussutissarsiuteqartunut patajaatsumik 

ukiumoortumillu aningaasalersorneqarnissamut pisariaqartitsinngitsumik inuutissarsiutinut 

taperseeriaatsimik aammalu nammineq pilersornerunermik tapersersuisumik kinguneqarna-

vianngitsoq.  Siumut gruppiata ikinnerussuteqarluni oqaaseqaataata Naalakkersuisut naliliine-

rat tamanna allanngortinngilaa.  Taamalu Naalakkersuisut siunnersuutip siullermeerneqarne-

rani naliliinertik aalajangiusimaannarpaat. 

 

Qulaani pineqartut tunngavigalugit Naalakkersuisut aalajangiusimavaat Atassutip siunnersuu-

taa itigartinneqassasoq, soorlu ataatsimiititaliami amerlanerussuteqartut innersuussutigigaat. 

 

Taamatut oqaaseqarlunga Naalakkersuisut sinnerlugit ataatsimiititaliap suliamik peqqissaarul-

lugu suliaqarsimaneranik qutsavigeqqillugit siunnersuut itigartinneqassasoq inassutigissavara. 

 

 


